
Bw’atyo Mukama Katonda n’agoba omuntu mu nnimiro Adeni 
agende alimenga ettaka mwe yaggyibwa. Bwe yamala okugobamu 
omuntu, n’ateekamu Bakerubi n’ekitala ekimyansa eky’obwogi ku 
buli ludda okukuuma ekkubo erigenda ku muti ogw’obulamu. 

Olubereberye 3:23-24

Awo Mukama n’akwatirwa Saala ekisa nga bwe yagamba Ibulayimu 
n’akola Saala nga bwe yasuubiza. Saala n’aba olubuto, n’azaalira 
Ibulayimu omwana owoobulenzi mu bukadde bwe, mu kiseera 
Mukama kye yamugamba. Ibulayimu n’atuuma omwana 
owoobulenzi, eyamuzaalirwa Saala, erinnya Isaaka. Ibulayimu 
n’akomola mutabani we Isaaka ow’ennaku omunaana ez’obukulu 
nga Katonda bwe yamulagira. Ibulayimu yali aweza emyaka kikumi 
mutabani we Isaaka bwe yazaalibwa. 

Saala n’agamba nti, “Katonda andeetedde okusekererwa, buli 
anaawulira anansekerera.” 

Olubereberye 21:1-6

Ndireeta amataba ku nsi, okuzikiriza buli kiramu, ekissa omukka, 
ekiri wansi w’eggulu; buli ekiri ku nsi kya kufa. Naye ndikola 
endagaano naawe. Oliyingira mu lyato, ggwe, ne mukazi wo, ne 
batabani bo, ne baka batabani bo wamu naawe. Oliyingira mu 
lyato na buli kiramu ekirina omubiri; oliyingiza bibiri bibiri ekisajja 
n’ekikazi bibeere biramu naawe. Ku binyonyi ebya buli ngeri, ne ku 
nsolo eza buli ngeri, na buli ekyewalula ekya buli ngeri, bibiri bibiri 
ebya buli ngeri birijja gy’oli, bibeere biramu. Era twala buli ngeri ya 
mmere eriibwa, ogitereke; eriba mmere yo n’ebiramu byo.” 

Nuuwa n’akola byonna nga Katonda bwe yamulagira. 

Olubereberye 6:17-22

Oluvannyuma lw’ebyo, Musa ne Alooni ne bajja eri Falaawo, ne 
bamugamba nti, “Tutumiddwa Mukama Katonda wa Isirayiri 
ng’akugamba nti, ‘Leka abantu bange bagende, bankolere embaga 
mu ddungu.’ ” 

Naye Falaawo n’abaddamu nti, “Mukama ye ani, mmugondere, 
nzikirize Abayisirayiri, sijja kubakkiriza kugenda.” 

Ne bamugamba nti, “Katonda w’Abaebbulaniya yatulabikira. 
Tukusaba otuleke tugende olugendo lwa nnaku ssatu mu ddungu, 
tuweeyo ssaddaaka eri Mukama Katonda waffe; aleme kututta ne 
kawumpuli, oba n’ekitala.” 

Naye kabaka w’e Misiri n’abagamba nti, “Mmwe Musa ne Alooni, 
lwaki mwagala okuggya abantu ku mirimu gyabwe? Muddeeyo 
mangu ku mirimu gyammwe.” Falaawo n’ayongera n’agamba nti, 

“Kale, mulabe abantu nga bwe beeyongedde obungi mu ggwanga 
ate mmwe mubaziyiza kukola.” 

Okuva 5:1-5

Awo Mukama Katonda n’ayasamya akamwa k’endogoyi, n’egamba 
Balamu nti, “Nkukoze ki okunkuba emirundi gino gyonsatule?” 

Balamu n’agamba endogoyi nti, “Kubanga onfudde atategeera! 
Singa mbadde n’ekitala mu mukono gwange nandikuttiddewo 
kaakano.” 

Endogoyi n’egamba Balamu nti, “Siri ndogoyi yo gye weebagadde 
ebbanga lyonna n’okutuusa ku lunaku lwa leero? Ebadde mpisa 
yange okukukola bwe nti?” Balamu n’addamu nti, “Nedda.” 

Awo Mukama Katonda n’alyoka azibula amaaso ga Balamu, n’alaba 
malayika wa Mukama ng’ayimiridde wakati mu kkubo n’ekitala 
ekisowoddwa nga kiri mu mukono gwe. N’awunzika omutwe gwe, 
ne yeevuunika wansi n’avuunama. 

Okubala 22:28-31

Awo Omufirisuuti bwe yali ng’asembera okulumba Dawudi, 
Dawudi n’adduka mbiro okumusisinkana. Dawudi n’aggya ejjinja 
mu nsawo ye n’alivuumuula ne likwasa Omufirisuuti mu kyenyi; 
n’agwa nga yeevuunise, n’ejjinja nga liyingidde mu kyenyi kye. 
Bw’atyo Dawudi n’awangula Omufirisuuti n’envuumuulo n’ejjinja, 
n’amukuba n’amutta nga Dawudi talina kitala ky’akutte. 

Dawudi bwe yamala okutta Omufirisuuti, n’adduka 
n’amuyimirirako, n’asowola ekitala ky’Omufiisuuti okuva mu 
kiraato kyakyo, n’amutemako omutwe nakyo. 

Awo Abafirisuuti bwe baalaba omuzira waabwe ng’afudde ne 
badduka. 

1 Samwiri 17:48-51

Awo kabaka n’alagira, Danyeri n’aleetebwa, n’asuulibwa mu mpuku 
y’empologoma. Kabaka n’agamba Danyeri nti, “Nkusabira eri 
Katonda wo, gw’oweereza bulijjo akulokole!” 

Ne baleeta ejjinja ne baliteeka ku mulyango gw’empuku, kabaka 
n’alissaako akabonero ke ye, n’abakungu be ne balissaako obubonero 
bwabwe, ekigambo kyonna kireme okukyusibwa ku nsonga ya 
Danyeri. Awo kabaka n’addayo mu lubiri lwe, naye n’atalya kintu na 
kimu ekiro ekyo, era n’atakkiriza kusanyusibwa, n’otulo ne tumubula. 

Ku makya ennyo emambya ng’esaze, kabaka n’agolokoka 
n’ayanguwa okugenda ku mpuku ey’empologoma. Bwe yasembera 
okumpi ne Danyeri we yali, n’amukoowoola mu ddoboozi 
ery’ennaku ng’agamba nti, “Danyeri omuddu wa Katonda omulamu, 
Katonda wo, gw’oweereza bulijjo akuwonyezza empologoma?” 

Danyeri n’addamu nti, “Wangaala, ayi kabaka. Katonda wange 
yatumye malayika we, n’aziba emimwa gy’empologoma zireme 
okunkolako akabi kubanga nasangiddwa nga sirina musango mu 
maaso ge. Ate ne mu maaso go sirina musango, ayi kabaka.” 

Danyeri 6:16-22

Awo ne basitula Yona ne bamusuula mu nnyanja eyali eyira. 
Amangwago omuyaga ne gusirika. Abasajja ne batya nnyo 
Mukama, ne bawaayo ekiweebwayo gy’ali ne beeyama obweyamo. 

Mukama yateekateeka ekyennyanja ekinene ennyo ne kimira Yona; 
Yona n’amala mu kyennyanja ekyo ennaku ssatu emisana n’ekiro. 

Awo Mukama Katonda n’alagira ekyennyanja ne kiwandula Yona 
n’agwa ettale ku lukalu. 

Yona 1:15-17, 2:10

Amangwago eggye lya bamalayika ab’omu ggulu ne beegatta ne 
malayika oyo ne batendereza Katonda nga bagamba nti, 

“Ekitiibwa kibe eri Katonda Ali Waggulu ennyo. N’emirembe gibe 
mu nsi eri abantu Katonda b’asiima.” 

Awo bamalayika bwe baamala okuddayo mu ggulu, abasumba ne 
bateesa nti, “Tugende e Besirekemu tulabe kino ekibaddewo, 
Mukama ky’atutegeezezza.” 

Ne bayanguwa ne bagenda, ne balaba Maliyamu ne Yusufu, 
n’omwana omuwere ng’azazikiddwa mu lutiba lw’ente. Awo 
abasumba ne bategeeza bye baalabye, n’ebya bategeezeddwa 
ebikwata ku mwana oyo. Bonna abaawulira ebigambo 
by’abasumba ne beewuunya nnyo. Naye Maliyamu n’akuumanga 
ebigambo ebyo mu mutima gwe era ng’abirowoozaako nnyo. 
Awo abasumba ne baddayo gye balundira ebisibo byabwe, nga 
bagulumiza era nga batendereza Katonda, olw’ebyo byonna bye 
baawulira era ne bye baalaba nga bwe baali bategeezeddwa. 

Lukka 2:13-20

Awo bwe yalengera Yesu ng’akyali walako ku nnyanja n’adduka 
n’agenda eryato we lyagoba, n’asinza Yesu. N’aleekaana nnyo nti, 

“Onjagaza ki, ggwe Yesu, Omwana wa Katonda, Ali Waggulu Ennyo? 
Nkwegayirira, olw’ekisa kya Katonda, tombonyaabonya.” Kubanga 
Yesu yali alagidde omwoyo omubi okuva ku musajja. 

Awo Yesu n’amubuuza nti, “Erinnya lyo ggw’ani?” N’addamu nti, 
“Erinnya lyange nze Ligyoni, kubanga tuli bangi.” N’amwegayirira 
nnyo aleme okumugoba mu kitundu ekyo. 

Awo waaliwo eggana ly’embizzi nnyingi nnyo ku lusozi nga zirya. 
Omwoyo omubi ne gwegayirira Yesu nti, “Tusindike mu mbizzi ziri.” 
Yesu n’abakkiriza, ne bava ku musajja ne bayingira mu ggana 
ly’embizzi. Awo eggana ly’embizzi lyonna ne liserengetera ku 
kagulungujjo ne lyeyiwa mu nnyanja, embizzi zonna ne zisaanawo. 

Makko 5:6-13

Yesu bwe yakomawo ekibiina ky’abantu ne bamwaniriza n’essanyu 
kubanga bonna baali bamulindirira. Mu kiseera ekyo ne wajjawo 
omusajja erinnya lye Yayiro, eyali omukulembeze w’ekkuŋŋaaniro, 
n’agwa ku bigere bya Yesu n’amwegayirira ajje mu maka ge, 
kubanga muwala we omu yekka gwe yalina, eyali aweza emyaka 
nga kkumi n’ebiri yali afa. 

Yesu n’agenda naye, naye ng’ekibiina kimunyigiriza. 

Naye Yesu bwe yakiwulira n’amugamba nti, “Totya! Kkiriza 
bukkiriza, ajja kuba mulamu.” 

Awo Yesu bwe yatuuka ku nnyumba ya Yayiro, n’atakkiriza bantu 
balala kuyingira naye mu nju wabula Peetero, ne Yokaana, ne 
Yakobo, ne kitaawe w’omwana, ne nnyina. Mu kiseera ekyo 
abantu bonna baali bakaaba nga bakungubagira omwana oyo. Yesu 
n’abagamba nti, “Mulekeraawo okukaaba! Omuwala tafudde 
wabula yeebase bwebasi!” 

Lukka 8:40-42, 50-52

Mu kibuga omwo mwalimu omusajja erinnya lye Zaakayo; yali 
mukulu wa bawooza, era yali mugagga nnyo. N’afuba okulaba Yesu, 
naye n’atasobola ng’ali mu kibiina ky’abantu kubanga yali mumpi. 
Kyeyava adduka ne yeesooka ekibiina mu maaso, n’alinnya omuti 
omusukamooli asobole okulaba Yesu ng’ayitawo. 

Yesu bwe yatuuka awo n’atunula waggulu, n’amuyita nti, “Zaakayo! 
Yanguwa okke wansi! Kubanga olwa leero ŋŋenda kuba mugenyi 
wo mu maka go.” Awo Zaakayo n’akka mangu okuva ku muti 
n’atwala Yesu mu nnyumba ye ng’ajjudde essanyu. 

Abantu bonna abaakiraba ne batandika okwemulugunya nga 
bagamba nti, “Agenze okukyalira omuntu alina ebibi.” 

Lukka 19:2-7

Bwe baamala okukuma omuliro wakati mu luggya ne batuula 
okwota; Peetero naye n’atuula wakati mu bo, n’ayota omuliro. 
Omuwala omuweereza n’amulengera ng’omuliro gumumulisizza, 
n’amutunuulira enkaliriza, okutuusa lwe yagamba nti, “Omusajja 
ono yali ne Yesu!” 

Peetero ne yeegaana nti, “Omukazi, oyo gw’oyogerako nze 
simumanyi.” 

Bwe waayitawo akabanga omuntu omulala n’alaba Peetero 
n’amugamba nti, “Naawe oli omu ku bo.” Peetero ne yeegaana nti, 

“Nedda, ssebo, si bwe kiri.” Bwe waali wayiseewo ng’essaawa 
nnamba, omuntu omu n’ayogera ng’akakasa nti, “Ddala n’ono yali 
wamu ne Yesu kubanga naye Mugaliraaya.” Peetero n’addamu nti, 

“Omusajja, by’oyogerako sibimanyi!” Peetero bwe yali akyayogera 
enkoko n’ekookolima. 

Lukka 22:55-60

Awo ne bamukomerera ku musaalaba. 

Ne bagabana ebyambalo bye nga babikubira akalulu. 
Baamukomerera ku ssaawa ssatu ez’enkya. Ne batimba ekipande 
waggulu w’omutwe gwa Yesu, okwawandiikibwa nti, 

“Kabaka w’Abayudaaya.” 

Waaliwo abanyazi babiri abaakomererwa awamu naye, omu ku 
ludda lwa Yesu olwa ddyo, n’omulala ku kkono. Bwe kityo 
Ekyawandiikibwa ne kituukirira ekigamba nti, “Yabalirwa wamu 
n’abamenyi b’amateeka.” Awo abaali bayitawo, ne bakoteka ku 
mitwe gyabwe nga bamuduulira, nga bwe bagamba nti, “Mumulaba! 
Wagamba okumenya Yeekaalu n’okugizimbira ennaku ssatu, 
weerokole, okke wansi okuva ku musaalaba.” 

Bakabona abakulu n’abawandiisi nabo baali bayimiridde awo nga 
baduulira Yesu, nga bagamba nti, “Yalokola balala, naye ye tasobola 
kwerokola! Ggwe! Kristo, Kabaka wa Isirayiri! Kale kka ove ku 
musaalaba naffe tunaakukkiriza!” N’abanyazi ababiri 
abaakomererwa naye, nabo ne bamuvuma. 

Makko 15:24-32

Mu makya g’olunaku olusooka mu wiiki, Maliyamu Magudaleene 
n’ajja ku ntaana, ng’obudde tebunnalaba bulungi, n’alaba ejjinja nga 
liggiddwa ku ntaana. N’adduka n’agenda eri Simooni Peetero n’eri 
omuyigirizwa omulala Yesu gwe yayagalanga ennyo n’abagamba nti, 

“Mukama waffe bamuggyeemu mu ntaana, era simanyi gye 
bamutadde!” 

Awo Peetero n’omuyigirizwa oli omulala ne bafuluma ne balaga ku 
ntaana. Bombi ne bagenda nga badduka, omuyigirizwa oli omulala 
n’ayisa Peetero n’amusooka ku ntaana. N’akutama n’alaba engoye 
za linena nga ziteekeddwa awo, kyokka n’atayingira mu ntaana. 
Awo ne Simooni Peetero n’atuuka, n’ayingira mu ntaana, n’alaba 
engoye za linena nga ziteekeddwa awo. N’alaba n’ekitambaala 
ekyali ku mutwe gwa Yesu. Kyali tekiteekeddwa wamu na ngoye, 
wabula kyali kizingiddwa era nga kiteekebbwa ku bbali. 
N’omuyigirizwa oli omulala, eyasooka okutuuka ku ntaana 
n’ayingira. N’alaba era n’akkiriza. Kubanga okutuusiza ddala mu 
kiseera ekyo baali tebannategeera ekyawandiikibwa nti: 
Kimugwanira okuzuukira mu bafu. Awo abayigirizwa ne baddayo 
ewaabwe eka. 

Yokaana 20:1-10

Laba nnyimiridde ku luggi era nkonkona. Buli awulira eddoboozi 
lyange n’aggulawo, nnaayingira omumwe ne tuliira wamu ffembi. 

Buli awangula ndimukkiriza okutuula ng’anninaanye, ku ntebe 
yange ey’obwakabaka, nga nange bwe nawangula ne ntuula ne 
Kitange ku ntebe ye. Alina amatu awulire Omwoyo ky’agamba 
Ekkanisa ezo.” 

Okubikkulirwa 3:20-22

